
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সেই লোকটি



সেই লোকটি ছিন্ন পোষাকে পথের ধারে

গাছের তলায় চুপ করে বসে থাকে। ললাটে দুশ্চিন্তার রেখা।

পথের ছেলেরা তাকে ঢিল ছোঁড়ে, উপহাস করে।

সে মাঝে মাঝে শুধু একটি কথা বলে, 'ঝড় আসবে'!


তার কথায় কেউ কান দেয় না। যে যার কাজে যায়।

কেউ ভাবে, লোকটি পাগল। দয়া করে ভিক্ষের পয়সা দেয়।

সে তখন মিটিমিটি হাসে আর বলে, 'ঝড় আসবে'!

তারপর কখনও একটা দীর্ঘশ্বাস ফেলে উঠে চলে যায়।


কত দিন হয়ে গেল। সেই লোকটিকে আর দেখা যায় না।

কিন্তু সত্যিই ঝড় এল। দেশ জুড়ে বিপ্লবের ঝড়।

যুদ্ধের ঝড়। মহামারী দুর্ভিক্ষের ঝড়। সংগঠনের ঝড়।

সেই প্রবল ঝড়ের তাণ্ডবলীলার চিহ্ন এখনও মিলিয়ে যায় নি।


উখান পতনে নগর ধ্বংস, রাজপথ ভগ্ন, সমাজ বিধ্বস্ত।

মানুষের জীবনের রূপ বদলের পালা চলে। এ ঝড় কবে থামবে?

